Meddwl am Marc


Marc Pennod 7 adnodau 24-30. 

Ffydd gwraig o Syro-Phoenicia

Wrth adael gweinidogaeth brysur yn Galilea roedd Iesu’n dewis mynd i’r ardal y byddwn ni’n ei alw heddiw yn Lebanon, ac i hen ddinas Tyrus. 

· “Ceisiodd gadw’r ffaith ei fod yno yn gyfrinach”(adn 24).  Pam?  Oes adegau pan ydyn ni eisiau bod ar ein pen ein hunain?
Doedd dim llonydd i fod yno oherwydd daw gwraig ato er mwyn gofyn am wella ei merch fach. Mae’n amlwg ei bod wedi clywed amdano ac yn gwybod fod ganddo’r gallu i iacháu. Eto’r hyn sydd yn ei gwneud yn wahanol i bobl eraill yw nad yw hi’n Iddewes (adn 26).

Cwestiwn: Beth oedd agwedd Iddewon at y rhai nad oedd yn Iddewon? Beth oedd y Phariseaid newydd ddweud wrth ei ddisgyblion? (adn 1-6)  Ai plant Israel yw’r plant yn adnod 27?  Os felly ydy Iesu’n dweud mai’r wraig o Syro- Phoenicia yw un o’r cŵn? Sut ydych chi’n meddwl byddai Iesu wedi dweud hyn wrth y wraig?
 Sut fath o berson yw’r wraig o Syro-Phoenicia?
· mae’n pledio ar Iesu am fwrw cythraul allan o’i merch (adn 26)

· mae’n galw Iesu’n Arglwydd, ac

· yn medru ei ateb yn ddigon slic (adn 28)

· mae’n ymddiried yn llwyr yn Iesu i wella ei merch.

(Y ‘cŵn’ yw’r bobl sydd heb fod yn Iddewon, rhai y byddai’r disgyblion yn eu galw yn bobl y cenhedloedd.) 

Wrth i’r wraig gyrraedd adre mae ei merch yn iach a Iesu wedi ei gwella yn gyfangwbl..
Cwestiwn: Beth sy’n gwneud i Iesu iacháu plentyn y wraig er ei bod yn dod o Syro-Phoenicia?
Mae gwrthdaro rhwng Israel a’r Palestiniaid, a hynny yn enw crefydd.  Ar Fedi’r unfed ar ddeg 2001 bomiwyd y Twin Towers yn Efrog Newydd gan Foslemiaid a gredai fod y bomio’n gywir yn ôl eu crefydd nhw.  Mae’r ffilm  ‘Kingdom of Heaven’ hefyd yn dangos yr ymladd a ddigwyddodd adeg y Croesgadau yn enw crefydd.

· Beth mae Iesu’n dweud wrth bobl sy’n mynnu codi ffiniau crefydd rhwng un genedl a’r llall? (Beth oedd agwedd y Phariseaid at y rhai nad oedden nhw’n perthyn i’w crefydd?)  Sut mae gweinidogaeth Iesu’n ymestyn wrth gwrdd â’r wraig o Syro-Phoenicia? 
Gweddi: Arglwydd helpa ni i ymddiried yn gyfangwbl ynot ti. Maddau’r meddwl drwg neu’r pechod sydd y tu cefn i’n rhagfarn tuag at bobl. Dysga  ni yn dy ffordd Arglwydd er mwyn i ni fedru dorri ar draws ffiniau yn dy enw.  Amen 

